
2 Timote

Tshapita 1
1  Paulo,  ekim'enda  Kilisito  Yeso  m'esangedy'ena  Nkumundjeyi,  ma
ilak'inda lomo iyadi ele Kilisito Yeso, 2 ele Timote, bon'olangami; iyota
inda  ipepa,  ishei  o  la  a  wee  m'el'Apa,  Nkumundjeyi,  la  Kilisito  Yeso
Nkumu endiso.
3 Nshoka Nkumundjeyi elunga, endokambel'emi la nkum'otem'end'olotshi,
sh'eki aap'anami wokambelaka; emi ndjadi ikopwaka nda yotsh'inami la
mpos'en'onene  enda  yuta  yenana  la  we,  andopw'emi  baisodi  andawe,
in'emi  ilodyama  l'oshadu.  5  Emi  ndopwa  yimedy'epa  l'odimba  eyadi
nd'otem'ondawe; ek'ekiako nd'oso nd'otem'ona nkokonyongo Loyise la ele
nyongo  Eyunike;  mpoyadi  d'ikokodi,  ek'eyadi  nd'otem'ondawe.  6
Nd'olok'one  ndokopola  mbo,  Utaka  yongody'okakay'ona  Nkumundjeyi
okiwe  wambaka  akimi  akapyak'akata.  7  Djoi  ina  Nkumundjeyi
atotokay'otem'onda ipopodu, ay'otem'onda okemba, la olango, l'olakwa. 8
Sheko,  tokak'otepel'ona  Nkumu  endiso  nsonyi,  nkud'emi,  osh'onkandju
onandi,  ayi  enak'elu  eteny'epoko  l'osak'ond'olotshi,  sh'ekokemba
mpamb'ena  Ndjambi;  9  andotosukaki,  l'andotetaki  la  yet'end'ekila,  apa
nd'iyedi ind'ekambelo endiso, ayi nd'iyedi inda olang'onandi la iyota inandi
menge, ikiandi atokaaka ele Kilisito Yeso nd'os'onda ikeki itopotongama,
10 ayi aolenya etamb'ene n'enyelo enda Yeso Kilisito, Bosukako ondiso,
and'ik'ondotekyak'ewedi,  aolishola  lomo,  l'aoi  bapeyi  ipitana,
nd'osak'ond'olotshi,  11  okimi  wilamak'otepedi  l'ekima  la  wekyi
ond'ash'enanga. 12 L'olok'one emi ndolen'elu ene; ayi mpoki nsonyi, djoi
in'emi  yeyak'one  akimi  wekamaka,  la  nshimedya  mbo,  And'ikusaka
yumb'ene ekimi alesaka nd'akat'anandi elengi ndi win'oiko. 13 Mamanaka
d'iyedi ind'aoi and'olotshi akiwe wokaka m'el'emi la yimedya o la olango
bayadi ele Kilisito Yeso. 14 Pongaka yumba djoi diko ind'olotshi ikiwe
wambaka, la mpamb'ena Nyum'end'Olotshi endulama nd'etem'endiso. 15
We  yeyaka  mbo,  Banto  bauma  bale  nd'Asia  baoseketshwa  m'el'emi;
bain'and'amodi  andiyo  ane;  Fingelo  la  Elemongene.  16  Kela  Nkumu
atshumyi  lotshwel'on'Oniseporo  ishei,  djoi  in'andi  ontanaki  betsho  eusa
l'and'atoki  onkandju  onami  nsonyi;  17  ayi,  akiandi  ayakaka  nda  Romo
an'ondasaki  l'okalangano  l'aondishola;  18  (Kela  Nkumu  alok'ishei  nda
win'oiko); w'opinda yeya sh'ekiandi antanaka l'aoi pala nd'Efeso.

Tshapita 2
1 Sheko, we bon'onami,  oyaaka l'okemba nd'iyota inda Kilisito Yeso. 2
Baoi  baumel'akiwe  wokaka  m'el'emi  nd'atei  and'aenyi  pala,  lesak'ako

nd'akat'and'ash'ikotomedya bakusa yeky'anto ankina. 3 Enak'elu we l'emi
shenda  soda  end'olotshi  enda  Yeso  Kilisito.  4  Lak'ont'ondokenda
l'olim'onda  soda  yeyaka  ikopama  l'aoi  anda  lomo  lone,  in'andi  yeya
ishashady'one  ondetaki  nd'olim'onda  soda.  5  Ko  nkin'onto  ashumula
l'onkina  ngenge  nd'ekinyelo,  and'apat'isuku  ina  imemya  lako  n'andi
aolambodya ingembi ind'ekinyelo. 6 Diyadi l'onkambi onda isala ikamba
nd'oso, nkin'ale mamo ind'iko m'okongo.
7 Kanedyak'aoi ane bakosangel'emi ko Nkumu aokokopody'ako baumela.
8 Opwaka Yeso Kilisito, bonkan'onda Davidi, aoletshwa m'atei and'awaki,
shend'eyadi bosak'onami ond'olotshi;9 l'olok'ond'oko em'oshingana elengi
n'onkandju, shend'okedi on'ombe: ayi djoi ina Nkumu ipeyi ilembama. 10
Nd'olok'one emi ndokus'aoi baumela nd'itshina ind'aiko baosonama ind'iyo
diyala la yika eyadi ele Kilisito Yeso la itombya inda diiyo. 11 Djoi ine
iyadi soosolo, l'olok'one: nkin'isho tombowa eteny'epoko l'andi, tokoyala
la  lomo  eteny'epoko  l'andi:  12  nkina  tokotshidingana,  tokokotamela
eteny'epoko  l'andi;  nkin'isho  tolangana,  and'aokotangan'o  d'isho.  13
Nkin'isho  toyadi  d'itshidi,  and'ayadi  d'itshidi  o  l'andi  menge,  djoi
in'and'apeyi iyangana and'o mongo.
14 Opolak'iyo baoi ane:  kekemyak'iyo nd'os'ona Nkumu, batoswenelaki
l'aoi  bapeyi  yatana,  ayi  bakoki  yetey'aiko  bandokodya.  15
Tshidinganak'oolo  inda  iyales'ele  Nkumundjeyi  shen'ont'ombokomana
olotshi, ng'onkambi opa la djoi inda yoka nsonyi, ondeya itena djoi inda
soosolo  o  nwaa.  16  Ayi  tonak'aoi  anda  tshwetetshi  l'olok'ond'ako
baokopudya bopapol'ona Ndjambi: 17 baoi andiyo baokolawa ng'angendji;
bain'and'amodi andiyo mbo, Umenaya la Fileto: 18 bel'ene baolungusana
nd'aoi  anda  yimedya,  basang'ayiyo,  Etshwelo  m'ewedi  eshila  ileka,  ko
bapita  yimedy'in'amodi.  19  Ayi,  ditshina  ind'okemba  ina  Nkumundjeyi
iyadi  ikakatalaka;  d'ik'iyadi  d'itshapa  ine  mbo,  Nkumu yeyak'aiko  bale
anandi;  la  djoi  inkina  mbo,  Onto  l'ont'oyadi  yetaka  dina  ina  Nkumu
alamwi m'aoi an'embe. 20 Ko, nd'atei anda lodu on'onene ipoyadi pe nko
djomba  inda  omingi  l'epas'intulu,  ayi  o  la  djomba  ind'abaya  d'iyomba;
dimodi inda imemya la inkin'apa d'imemya. 21 Sheko, ayaedy'onto m'aiko,
and'aokoyal'emb'ena imemya l'ekila, ekoka ikambela Nkolo olim'onandi,
ekomana  l'ekambelo  end'olotshi  eumela.  22  Ko  we,  mamwaka  ma
mpos'in'ombe  ind'elangal'end'ele;  ayi  yelak'aoi  an'onanwa,  yimedya,
olango la polee eteny'epoko l'aiko bandeta dina ina Nkumu m'etem'enda
pitoo. 23 Ayi embolak'euwul'enda tshwetetshi epa la mpima, djoi inda we
yeyaka  mbo,  Ek'ekotonga  ikokodi.  24  Apokoki  bokwala  ona  Nkumu
diswenela l'anto, ko diyadi l'andi diyala l'etshukumadi el'anto ankumela, la

mpim'enda yeky'anto; ayali o l'omongu; 25 alopody'antonyi anda djoi la
paloo; manga Nkumundjeyi aokakaya djow'inda ikalangany'etema ind'iyo
yimedya djoi inda soosolo, 26 l'ind'iyo ipumbvwa ma ilunga inda Satana,
baiko akiandi atadyaka nkoko ind'iyo ikela sh'elang'andi.

Tshapita 3
1 Eyaka mbo, Akokalomi betsho end'esuka, baoi and'oolo baokoyaka; 2
l'anto  baokoyalanga,  baokoyala  la  mpos'end'akuta,  baokopyapeta,
baokoyal'ash'ingangala,  baokotepel'aoi  ana  nsonyi,  bapongimedy'aoi
and'aotshi andiyo, bapongoka elunga, bapa la pitoo, 3 bapoyokan'olango,
bapopopedyana,  baditsh'anto  eloko,  4  bakapi  an'anto,  bapa  l'olakwa,
as'iyaumbya, bapongolanga Ndjambi ayi baokolang'aoi and'iyashashadya;
5  baokoyala  d'iwanya  ina  imemya  ina  Ndjambi  ko  baokotona
mpamb'end'iko; epwak'anto aiko. 6 L'olok'on'anto anda shene yotshwaka
na mbudu nda wishishi, bayadi ikataka baimato anda tshwayiyi balodyama
l'aoi  an'embe,  baoletela  na  mposa  yopu la  yopu:  7  baposhili  yeka,  ayi
bapopokwi baoi anda soosolo. 8 Sh'eki Yane la Yambere wudwaka Mose, o
l'anto ane yudwak'aoi anda soosolo; mpim'en'anto anda shene epitana, ko
nda  djoi  inda  yimedya  bayadi  o  mpampa.  9  Ayi  iy'apongoleka  nd'oso
l'olok'ond'iyepepo indiyo ikeyam'el'anto baumela sh'eki iyepepo ind'aiko
aoleyama.  10  Ayi  w'olotshw'oduwe  nda  wekyel'onami,  l'ekeledi  enami,
l'esangedy'enami, l'elu ekimi wenaka l'Atiyoka l'Ikoniy'o la nda Lusitera;
l'em'okokomelaki nkoko, la Nkumu aondikya m'aoi aiko bauma. 12 O nde,
banto  ankumela  baosangedya  isemba  nda  yimedya  ena  Nkumundjeyi
nd'okemb'onda Kilisito baokokind'elu. 13 Ayi banto an'embe l'ash'atshuya
baokopula  l'aoi  andiyo  an'embe,  baokodimb'anto,  d'iyo  menge
baokodimbama. 14 Ko we, kokomelaka nd'aoi aiko akiwe wekaka l'akiwe
wimedyaka,  l'olok'onda  we  yeyak'anto  asoko  baokeky'aoi  aiko.  15  Ko
m'etsho endawe end'iyana mpou w'ombeya ikotela ind'ekila,  d'iko ikusa
ikokaya mpim'enda yika la yimedy'ele Kilisito Yeso. 16 Ekotelo end'ekila
eumela epupamaki m'ele Wanga Ndjei, l'ek'eyadi l'olotshi onda yeky'anto,
la  dipel'anto,  la  yungol'anto,  la  ilak'anto  bekeledi  end'onanwa;  17
in'ont'ona  Ndjambi  ikomana  la  ikokyama  ikamb'elimo  end'olotshi
beumela.

Tshapita 4
1 Sheko,  nshokekemya nd'os'ona  Nkumundjeyi  la  Kilisito  Yeso ondasa
itenola eleok'end'ashi lomo l'end'awaki n'enyelo enandi la wapemel'onandi,
ayemi, 2 Sambedyaka djoi: kokomelaka yasangela nd'ekeki end'olotshi o
la  nd'ekeki  ep'olotshi;  lemwak'iyo,  papangwak'iyo,  kembyak'iyo

l'otshidingano  oumela  la  wekyelo.  3  Djoi  inda  betsho  eokoyala
epongokus'anto wekyelo end'olotshi; ad'iyo l'atoi and'ekwakosa, na mposa
indiyo in'ombe baokoyasel'aekyi  andiyo menge;  4  baokimol'atoi  andiyo
m'aoi  anda  soosolo,  baoketela  nd'esako  end'opoto.  5  Ayi  we,
angangangalaka  nd'aoi  baumela,  imedyak'elu,  kelak'olim'onda
isambedy'osak'ond'olotshi;  kokyaka  iyedi  ind'okambel'ondawe.  6
Nd'itshina ina ndjadi ng'olamb'ongasa yuteyama, l'ekeki en'emi itshungwa
ekoka.  7  Emi  ndolun'oshel'ond'olotshi;  ndoshila  ikundjwa
nd'esuk'end'osembel'onami;  ndomamana  la  yimedya.  8  M'okongo
ndokamba isuku ind'olotshi  ik'iyo  anambedyaka;  Nkumu,  Botenodi  ona
nwaa  aokonkay'iko  nda  win'oiko;  ko  aponkay'emi  ontulu  ayi  o
d'iy'ankumela bale la mpos'en'enyelo enandi.
9 Suulaka inda iyaka el'emi pwapwa, l'olok'onda Demasi aoshila intshika;
and'olangak'aoi  andUekeki  ene,  ko  and'aokenda  nda  Tesalonika.
Keresen'aokenda na Ngalatiya la Tito aokenda nda Dalamatiya. 11 Luka
ontulu aotshikala l'emi. Kolaka Mako; kel'and'ayaki la we djoi in'and'akusa
intana nd'ekambelo. 12 Em'osokolaki Tukiko nd'Efeso. 13 Ayakalomi we,
yelaka nd'okutu okimi atshikaka nda Torowa oka Karapo, o l'enkanda; ko
topelaki diyela nkashi ina mposo inda ikota.  14 Alesande, botshudi ona
nkunga  aonkelel'ombe  onda  pala.  Nkumu  aokootshinanya  nd'iyedi
ind'ekeledi  enandi.  15  We  epwak'andi,  l'olok'on'and'aolekola  iton'aoi
andiso. 16 Akiyo andetaka l'olok'onami oki oso, lako nkul'onto aolemala
l'emi, ayi iy'aumel'antshikaki em'o mele: mpolangi djoi ine yaleledyama
shene  mbalaka.  17  Ayi  Nkumu  aolemala  l'emi  l'an'onkaaki  okemba
on'em'ikusa  isambedy'anto  ankumela  djoi,  l'ond'ash'enanga  enkumela
yoka;  la  em'otshongwaki  m'orumvu  onda  kinibwe.  18  La  Nkumu
aokontshongola  m'ekambelo  en'embe  eumela,  aokonsuka  elengi  ndi
wapemel'onandi onda loola: itomby'inda diiyo, diiyo iyali el'andi. Apa o
sesoko!
19 Oningelaka Pilisaka l'Akula la ndjotshwelo ina Onesopero. 20 Elasito
aotshikala  nda  Koreto:  ayi  ndolesa  Tolopimo nda Mileto  la  nkangi.  21
Suulak'inda iyaka nd'os'ond'etsho ena mpyo. Eyubelo la Pudena la Lino la
Kolodiya,  o  l'ain'andiso  baumela  bakodinga.  22  Nkumu  Yeso  ayali
l'odim'ondawe. Iyota inda ipepa ele we.

